
Pip. Ö fæto ö l'é poxitivo... ö n'ha ciù ninte... ma sciâ no
se sciätan, che fæto vedde ö mâ, ghe mostro ö
rimedio. Chì bezêugna fâ ûn affare... se ö riesce ben,
voscià sciâ l'ha a so dêutta senza perde manco ûn
centesimo. Sciâ me staggan a sentî. Chì ö sciô Nicolla
ö l'ha sto stabile in comûn cö sciô Manuello, cose sciâ
credan, che se quello diäscoa de Bertomelin ö piggiä
so cuxinn-a, ö pappà ö no ghe dä pe dêutta a so parte
do stabile, perchè ö no ghe pêu dâ atro?

Manin. E segûo che...

Pip. E allöa voscià, a so dêutta, ste 25 mïa lïe dove sciâ
se l'andiä a pescâ?

Manin. E zà che l'é vëa! (sorpresa)

Fal. Perdingolinn-a! mi no gh'aveivo mai pensôu!

Pip. Sciâ mie ûn pö se ghe diggo ben. Ö sciô Manuello
ö saieiva ben contento d'accattâ lê a parte do sciô
Nicolla, ö me l'ha zà dîto e son persuaso che 25 mïa
lïe ö ghe e dà. Se se riesce a fâ ö contratto, taffete,
ghe mettemmo ûn sequestro addosso, sciâ fa vaï i so
diritti e sciâ se becca a dêutta.

Fal. Bene! perdingolinn-a, ben pensôu!

Manin. Ma se ö no voëse vende?

Pip. Allöa gh'é l'ultimo mëzo... gh'emmo a lezze dä
nostra parte. Capo 3.°, articolo 1038. Nessuno può
essere astretto a rimanere in comunione, e si può
sempre domandare la divisione...

Fal. L'é vëo, per bacco... l'é vëo... ö ghe l'ha... ghe penso
mi, ö l'é affare mæ... l'obblighemmo a vende pe
forza...

